
ELEKTRON TIJORATDA MA’LUMOTLAR 
(BIG DATA) VA SUN’IY INTELLEKT ASOSIDA 

RAQOBAT USTUNLIGINI OSHIRISH 
MEXANIZMLARI

Baymuradov Shoxrux Mahmudovich 
Toshkent davlat iqtisodiyot universiteti, 

Biznes boshqaruvi kafedrasi dotsenti v.b. PhD 

Annotatsiya. Mazkur maqolada elektron tijoratda Big Data va sun’iy intellekt texnologiyalari asosida raqobat ustunligini 
oshirish mexanizmlari tahlil qilinadi. Tadqiqotda ma’lumotlarga asoslangan boshqaruv, sun’iy intellekt yordamida 
shaxsiylashtirilgan marketing, dinamik narx belgilash va logistika jarayonlarini optimallashtirishning iqtisodiy 
samaradorlikka ta’siri asoslab beriladi. Natijalar Big Data va AI integratsiyasi elektron tijorat subyektlarining barqaror 
raqobatbardoshligini ta’minlashda muhim strategik omil ekanini ko‘rsatadi.

Kalit so‘zlar: elektron tijorat, Big Data, sun’iy intellekt, raqobat ustunligi, raqamli iqtisodiyot.

Abstract. This article analyzes the mechanisms for enhancing competitive advantage in e-commerce based on Big 
Data and artificial intelligence technologies. The study substantiates the impact of data-driven management, AI-based 
personalization, dynamic pricing, and logistics optimization on economic efficiency. The findings demonstrate that the 
integration of Big Data and AI is a key strategic factor in ensuring sustainable competitiveness of e-commerce enterprises.

Keywords: e-commerce, Big Data, artificial intelligence, competitive advantage, digital economy.

Аннотация. В статье анализируются механизмы повышения конкурентных преимуществ электронной коммерции 
на основе технологий Big Data и искусственного интеллекта. Обосновывается влияние управления на основе 
данных, персонализированного маркетинга, динамического ценообразования и оптимизации логистики на 
экономическую эффективность. Результаты показывают, что интеграция Big Data и ИИ является ключевым 
стратегическим фактором устойчивой конкурентоспособности электронных торговых платформ.

Ключевые слова: электронная коммерция, Big Data, искусственный интеллект, конкурентные преимущества, 
цифровая экономика.

K I R I S H
Raqamli platformalar faoliyatida hosil bo‘layotgan ulkan hajmdagi ma’lumotlar (Big Data) hamda ularni qayta 

ishlash imkonini beruvchi sun’iy intellekt (AI) texnologiyalari elektron tijorat subyektlarining strategik resursiga 
aylanmoqda. Jahon tajribasi shuni ko‘rsatadiki, Big Data va AI texnologiyalari yordamida iste’molchi xulqini 
chuqur tahlil qilish, talabni bashoratlash, narxlarni dinamik boshqarish va logistika jarayonlarini optimallashtirish 
orqali kompaniyalar bozorda sezilarli raqobat ustunligiga erishmoqda. Shu sababli, ma’lumotlarga asoslangan 
boshqaruv elektron tijoratning an’anaviy raqobat omillarini tubdan o‘zgartirib, yangi iqtisodiy paradigma 
shakllanishiga olib kelmoqda.

Xalqaro ilmiy tadqiqotlarda Big Data va sun’iy intellekt elektron tijoratda innovatsion qiymat yaratishning 
asosiy drayverlari sifatida talqin etilmoqda. AI asosidagi tavsiya tizimlari, shaxsiylashtirilgan marketing, 
avtomatlashtirilgan mijozlarga xizmat ko‘rsatish va firibgarlikni aniqlash mexanizmlari nafaqat operatsion 
samaradorlikni oshirmoqda, balki iste’molchi qoniqishi va sodiqligini mustahkamlab, uzoq muddatli 
raqobatbardoshlikni ta’minlamoqda. Shu bilan birga, global bozorlarda Big Data va AI’dan samarali foydalana 
olmagan elektron tijorat subyektlari tezda raqobatdan siqib chiqarilayotgani kuzatilmoqda. Bu holat ushbu 
texnologiyalarning elektron tijoratdagi strategik ahamiyatini ilmiy asosda o‘rganish zaruratini yanada 
kuchaytirmoqda.

O‘zbekiston iqtisodiyotida elektron tijoratning rivojlanishi raqamli iqtisodiyotga o‘tish siyosatining muhim 
tarkibiy qismi hisoblanadi. Mamlakatda raqamli to‘lovlar, onlayn savdo platformalari va elektron xizmatlar 
jadal rivojlanayotgan bo‘lsa-da, Big Data va sun’iy intellekt texnologiyalaridan foydalanish darajasi hali yetarli 
darajada tizimlashtirilmagan. Elektron tijorat subyektlarining aksariyati ma’lumotlardan asosan operatsion 
maqsadlarda foydalanib, ularni strategik qarorlar qabul qilish va raqobat ustunligini shakllantirish vositasi 
sifatida to‘liq ishga solmayapti. Natijada, bozor ishtirokchilari o‘rtasidagi raqobat asosan narx va assortiment 
omillari bilan cheklanib qolmoqda.

Shu nuqtayi nazardan, O‘zbekiston sharoitida Big Data va sun’iy intellekt asosida elektron tijoratning 
raqobatbardoshligini oshirish mexanizmlarini ilmiy jihatdan tadqiq etish alohida dolzarblik kasb etadi. 
Iste’molchi ma’lumotlarini chuqur tahlil qilish, talabni prognozlash va shaxsiylashtirilgan xizmatlarni joriy etish 
orqali mahalliy elektron tijorat platformalarining samaradorligi va bozor ustunligini oshirish imkoniyatlari mavjud. 
Mazkur mavzuni ilmiy asosda o‘rganish elektron tijorat subyektlari uchun amaliy tavsiyalar ishlab chiqish, 
shuningdek, mamlakatda raqamli iqtisodiyotning barqaror rivojlanishiga xizmat qiluvchi strategik qarorlarni 
shakllantirishda muhim nazariy va amaliy ahamiyatga ega.

M A V Z U G A  O I D  A D A B I Y O T L A R  S H A R H I
Xalqaro adabiyotlarda AI va Big Data integratsiyasi raqobat ustunligini shakllantirishda nafaqat texnologik 

vosita, balki strategik resurs ekanligi qayd etiladi. Bu texnologiyalar elektron tijorat biznesining innovatsion 
faoliyatida samaradorlikni oshirish, xarajatlarni optimallashtirish va bozordagi o‘z o‘rnini mustahkamlash 
uchun zarur mexanizmlar sifatida ko‘riladi. Natijada, Big Data va AI birgalikda ishlatilganda elektron tijorat 
kompaniyalariga strategik afzallik beruvchi barqaror raqobat ustunligini yaratadi.

Elektron tijorat sohasida Big Data tahlili raqobatbardoshlikni oshirishda muhim strategik vositadir. Big 
Data analytics bozordagi tendensiyalar, mijoz xatti-harakati va xarid parametrlarini chuqur tahlil qilish imkonini 
beradi, bu esa kompaniyalarga qarorlar qabul qilishda real vaqtli ma’lumotlar asosida harakat qilish imkoniyatini 
beradi. Tadqiqotlar shuni ko‘rsatadiki, Big Data yondashuvi raqamli ma’lumotlar kattaligini boshqarish va sotuv 
ma’lumotlarini bashoratlash orqali e-commerce platformalarda mahsulot tavsiyalari va narx strategiyalarini 
optimallashtirishga xizmat qiladi, bu esa kompaniyalarga yuqori samaradorlik va raqobat ustunligini beradi[3].

Shuningdek, sun’iy intellekt (AI) texnologiyalari elektron tijorat jarayonlarida avtomatlashtirilgan tavsiya 
tizimlari, mijozlarga xizmat ko‘rsatish va logistika optimallashtirish kabi operatsion jarayonlarda keng 
qo‘llanilmoqda. AI algoritmlari Big Data bilan birgalikda mijozlarga shaxsiylashtirilgan tarkib va mahsulot 
tavsiyalarini taqdim etadi, bu esa xarid tajribasini oshirib, sodiqlik va qayta xarid qilish imkoniyatini kuchaytiradi. 
Tadqiqotlar natijalari shuni ko‘rsatadiki, AI-integratsiyalangan operatsion amaliyotlar nafaqat xizmat sifatini 
yaxshilaydi, balki kompaniyaning samaradorligini oshiradi va raqobatbardoshlikni mustahkamlaydi[2].

Big Data va AI texnologiyalarining birgalikdagi foydasi elektron tijorat kompaniyalariga ma’lumotlarga 
asoslangan qaror qabul qilish va predictive analytics orqali bozor tendensiyalarini oldindan bashoratlash 
imkonini beradi. Bu yondashuv global bozorda tezkor o‘zgarishlarga moslashish va raqobat kuchini oshirishda 
muhim ahamiyat kasb etadi. Shu bilan birga, bu texnologiyalar mijozlar ehtiyojlarini chuqurroq anglash, 
marketing strategiyalarini personalizatsiya qilish va xizmat ko‘rsatish jarayonlarini avtomatlashtirish orqali 
mijoz qoniqishi va sodiqligini oshiradi[5].

O.A. Chernova kabi rus tadqiqotchilar tomonidan kichik va o‘rta biznesda Big Data analitikasi imkoniyatlari 
va ularning raqobatbardoshlikka ta’siri masalalari tahlil qilingan. Ularning ishlari Big Data texnologiyalarining 
raqamli raqobatbardoshlikni oshirishdagi rollarini aniqlash bilan birga, ushbu texnologiyalarga kirishdagi 
to‘sqinliklar hamda Sankt-Peterburg va Moskva biznes muhitida yuzaga keladigan xususiyatlarni ko‘rsatadi[9].

Rus olimi Popov tomonidan olib borilgan tadqiqotda AI va Big Data texnologiyalarining ichki iqtisodiyotdagi 
tatbiqi hamda ularni joriy etishning asosiy drayverlari (masalan ticarat, ritel, davlat boshqaruvi) ko‘rib 
chiqilgan. Muallif xulosalariga ko‘ra, AI texnologiyalarini strategik joriy etish raqamli transformatsiya va raqobat 
strategiyalarini samarali shakllantirishda hal qiluvchi omil bo‘lib xizmat qiladi[10].

Elektron tijoratning rivojlanishi raqamli iqtisodiyot, innovatsiyalarga asoslangan o‘sish va bozor o‘zgarishi 
kontekstida keng o‘rganilgan. Elektron tijorat bo‘yicha dastlabki tadqiqotlar asosan uning texnologik asoslari va 
tranzaksiyalar samaradorligiga qaratilgan bo‘lib, axborot assimetriyasining pasayishi, tranzaksiya xarajatlarining 
pasayishi va bozor qamrovining kengayishiga urg’u berilgan. Vaqt o‘tishi bilan adabiyotlar elektron tijoratni 
nafaqat texnologiya, balki boshqaruv, institutsional va tartibga soluvchi omillar ta’sirida shakllangan ko‘p 
o‘lchovli hodisa sifatida yanada murakkabroq tushunishga qarab rivojlandi[11].

Big Data texnologiyalari ma’lumotlarni to‘plash va boshqarish imkonini bersa, Sun’iy intellekt (AI) 
ularni tahlil qilish va qaror qabul qilishni avtomatlashtirish imkonini beradi. Mazkur texnologiyalar birgalikda 
ishlaganda inson omilini kamaytiradi, tezkor va aniq natijalarga erishish imkonini yaratadi. Shu bois, big datani 
sun’iy intellekt yordamida tahlil qilish zamonaviy raqamli iqtisodiyotning markaziy yo‘nalishlaridan biri sifatida 
qaralmoqda[12].

T A D Q I Q O T  M E T O D O L O G I YA S I 
Mazkur tadqiqot elektron tijoratda Big Data va sun’iy intellekt texnologiyalarining raqobat ustunligini 

shakllantirishdagi rolini aniqlashga qaratilgan bo‘lib, unda kvantitativ tadqiqot yondashuvi qo‘llanildi. Tadqiqot 
dizayni tavsifiy–analitik va empirik xarakterga ega bo‘lib, raqamli iqtisodiyot va ma’lumotlarga asoslangan 
boshqaruv konsepsiyalariga tayangan holda ishlab chiqildi. Tadqiqotda Big Data va sun’iy intellekt 
texnologiyalaridan foydalanish darajasi mustaqil o‘zgaruvchilar, elektron tijorat subyektlarining raqobat ustunligi 
esa bog‘liq (endogen) o‘zgaruvchi sifatida belgilandi.

T A H L I L  V A  N A T I J A L A R
Mazkur tadqiqot doirasida elektron tijoratda Big Data va sun’iy intellekt texnologiyalarining raqobat 

ustunligini shakllantirishdagi roli tizimli ravishda tahlil qilindi. Tahlil mantiqi xalqaro adabiyotlarda keng 
qo‘llaniladigan data-driven competitiveness yondashuviga asoslanib, Big Data infratuzilmasi va AI algoritmlari 
mustaqil omillar, raqobatbardoshlik esa natijaviy ko‘rsatkich sifatida qaraldi. Raqobat ustunligi operatsion 
samaradorlik, mijoz sodiqligi, qayta xarid darajasi va bozor ulushi barqarorligi orqali talqin qilindi.

Tahlil natijalari shuni ko‘rsatdiki, Big Data asosida ma’lumotlarni yig‘ish va tahlil qilish elektron tijorat 
subyektlariga iste’molchi xulqini chuqurroq anglash imkonini beradi. Xarid tarixlari, qidiruv odatlari, geolokatsiya 
va vaqt omillarini kompleks tahlil qilish orqali talabni prognozlash aniqligi oshadi, bu esa assortimentni 
optimallashtirish va zaxiralarni samarali boshqarishga xizmat qiladi. Xalqaro tajribaga mos ravishda, 
ma’lumotlarga asoslangan qarorlar qabul qiluvchi platformalarda operatsion xarajatlarning kamayishi va 
yetkazib berish samaradorligining oshishi kuzatildi (1-jadval).

1-jadval. Big Data va sun’iy intellekt asosida raqobat ustunligini shakllantirish mexanizmlari

№ Texnologik omil Amalga oshirish mexanizmi Iqtisodiy natija (empirik 
talqin)

Raqobat ustunligiga 
ta’siri

1 Big Data tahlili
Xarid tarixi, qidiruvlar va xulqiy 
ma’lumotlarni kompleks tahlil 
qilish

Talab prognozi aniqligi 
oshadi, zaxiralar 
optimallashtiriladi

Xarajatlar kamayadi, 
operatsion samaradorlik 
oshadi

2 AI tavsiya tizimlari Shaxsiylashtirilgan mahsulot 
va kontent takliflari

Konversiya va o‘rtacha chek 
hajmi oshadi

Mijoz sodiqligi va qayta 
xarid kuchayadi

3 Dinamik narx 
belgilash (AI)

Real vaqtli talab va raqobatchi 
narxlarini tahlil qilish

Daromadlar barqarorlashadi, 
narx moslashuvchanligi 
oshadi

Bozorda tezkor moslashuv 
va ustunlik

4 AI asosidagi 
logistika

Yetkazib berish marshrutlari va 
muddatlarini optimallashtirish

Yetkazib berish tezligi va 
aniqligi oshadi

Xizmat sifati orqali raqobat 
ustunligi

5 Fraud detection 
(AI)

Firibgarlikni avtomatik aniqlash 
va oldini olish

Moliyaviy yo‘qotishlar va 
risklar kamayadi

Iste’molchi ishonchi 
mustahkamlanadi

6 Big Data + AI 
integratsiyasi

Real vaqtli analitika va 
strategik qarorlar

Qaror qabul qilish sifati va 
tezligi oshadi

Barqaror va uzoq muddatli 
raqobatbardoshlik

Sun’iy intellekt texnologiyalarining joriy etilishi raqobat ustunligini shakllantirishda yanada chuqurroq ta’sir 
mexanizmlarini yuzaga keltirmoqda. AI asosidagi tavsiya tizimlari va shaxsiylashtirilgan marketing vositalari 
iste’molchilarning individual ehtiyojlariga mos takliflar yaratib, xarid ehtimolini sezilarli darajada oshiradi. 
Natijalar shuni ko‘rsatadiki, AI yordamida avtomatlashtirilgan tavsiyalar va dinamik narx belgilash mexanizmlari 
qisqa muddatda savdo hajmini oshirsa, uzoq muddatda mijoz sodiqligini mustahkamlash orqali barqaror 
raqobatbardoshlikka olib keladi.

Tahlil jarayonida Big Data va sun’iy intellekt texnologiyalarining o‘zaro integratsiyasi alohida ahamiyat 
kasb etishi aniqlandi. Big Data — xom axborot manbai bo‘lsa, AI ushbu ma’lumotlarni iqtisodiy qiymatga 
aylantiruvchi asosiy mexanizm sifatida namoyon bo‘ladi. Ushbu integratsiya orqali elektron tijorat subyektlari 
real vaqt rejimida bozor tendensiyalarini kuzatish, iste’molchi ehtiyojlaridagi o‘zgarishlarga tezkor moslashish 
va raqobatchilardan oldinda strategik qarorlar qabul qilish imkoniyatiga ega bo‘lmoqda. Bu holat raqobat 
ustunligining dinamik va moslashuvchan xarakter kasb etayotganini ko‘rsatadi.

Mahalliy sharoit nuqtayi nazaridan, tahlil natijalari O‘zbekistonda Big Data va sun’iy intellekt 
texnologiyalaridan foydalanish raqobat ustunligini oshirish uchun hali to‘liq ishga solinmagan salohiyatga ega 
ekanini ko‘rsatadi. Elektron tijorat subyektlarining aksariyatida ma’lumotlar tahlili asosan tavsifiy darajada qolib, 
prognozlash va optimallashtirish imkoniyatlari yetarlicha rivojlanmagan. Natijada, raqobat ustunligi ko‘proq 

narx va marketing aksiyalariga tayanmoqda, bu esa uzoq muddatli barqarorlikni ta’minlashda cheklovlar keltirib 
chiqarmoqda.

Tahlil natijalari Big Data va sun’iy intellekt elektron tijoratda dinamik, moslashuvchan va uzoq muddatli 
raqobat ustunligini shakllantirishning asosiy manbai ekanini ko‘rsatadi. Ushbu texnologiyalarni strategik 
boshqaruv darajasida integratsiyalash elektron tijorat subyektlariga nafaqat ichki samaradorlikni oshirish, balki 
bozor muhitidagi o‘zgarishlarga tezkor moslashish va iste’molchi bilan barqaror munosabatlar o‘rnatish imkonini 
beradi. Bu esa raqobatbardoshlikni zamonaviy raqamli iqtisodiyot sharoitida sifat jihatidan yangi bosqichga olib 
chiqadi.

X U L O S A  V A  T A K L I F L A R
Mazkur tadqiqot natijalari elektron tijoratda raqobat ustunligini shakllantirish jarayoni tobora ko‘proq 

ma’lumotlarga asoslangan boshqaruv va sun’iy intellekt texnologiyalarining samarali qo‘llanilishiga bog‘liq 
ekanini ko‘rsatdi. Tahlillar shuni tasdiqlaydiki, Big Data elektron tijorat subyektlari uchun strategik resurs 
sifatida xizmat qilib, iste’molchi xulqini chuqur tahlil qilish, talabni bashoratlash va operatsion jarayonlarni 
optimallashtirish imkonini beradi. Sun’iy intellekt esa ushbu ma’lumotlarni iqtisodiy qiymatga aylantirib, 
shaxsiylashtirilgan xizmatlar, dinamik narx belgilash va risklarni boshqarish orqali barqaror raqobat ustunligini 
ta’minlaydi.

Tadqiqot davomida aniqlanishicha, Big Data va sun’iy intellektning integratsiyalashgan qo‘llanilishi elektron 
tijoratda qisqa muddatli savdo natijalarini yaxshilash bilan cheklanmay, uzoq muddatli strategik ustunlikni 
shakllantiradi. AI asosidagi tavsiya tizimlari va avtomatlashtirilgan qaror qabul qilish mexanizmlari iste’molchi 
qoniqishi va sodiqligini oshiradi, bu esa qayta xarid darajasi va ijobiy “word-of-mouth” samaralarini kuchaytiradi. 
Natijada, elektron tijorat platformalarining bozor barqarorligi va raqobatbardoshligi mustahkamlanadi.

Mahalliy sharoitda, xususan O‘zbekiston elektron tijorat bozorida Big Data va sun’iy intellektdan foydalanish 
bo‘yicha salohiyat yuqori bo‘lsa-da, ushbu texnologiyalar hali to‘liq strategik darajada joriy etilmagan. Ko‘plab 
platformalarda ma’lumotlar asosan tavsifiy tahlil uchun qo‘llanilib, prognozlash va optimallashtirish imkoniyatlari 
yetarli darajada ishga solinmayapti. Bu esa raqobat ustunligini shakllantirishda narxga asoslangan qisqa 
muddatli yondashuvlarning ustun bo‘lib qolishiga olib kelmoqda.

Yuqoridagi xulosalardan kelib chiqib, quyidagi ilmiy-amaliy takliflar ilgari suriladi:
— elektron tijorat subyektlarida Big Data infratuzilmasini rivojlantirish va ma’lumotlarni strategik boshqaruv 

darajasiga olib chiqish;
— sun’iy intellekt asosidagi tavsiya tizimlari, talabni prognozlash va dinamik narx belgilash mexanizmlarini 

keng joriy etish;
— ma’lumotlar xavfsizligi va shaxsiy axborotni himoyalash bo‘yicha institutsional mexanizmlarni 

kuchaytirish orqali iste’molchi ishonchini mustahkamlash;
— elektron tijorat subyektlari raqobatbardoshligini baholashda moliyaviy ko‘rsatkichlar bilan bir qatorda 

ma’lumotlardan foydalanish samaradorligi va AI texnologiyalarini joriy etish darajasini ham hisobga olish;
— davlat siyosati doirasida Big Data va sun’iy intellekt texnologiyalarini elektron tijoratda rivojlantirishga 

qaratilgan normativ-huquqiy va infratuzilmaviy qo‘llab-quvvatlash choralarini kengaytirish.
Mazkur tadqiqot Big Data va sun’iy intellekt elektron tijoratda raqobat ustunligini ta’minlovchi muhim 

strategik omillar ekanini ilmiy asosda isbotlaydi hamda ushbu yo‘nalishda olib boriladigan kelgusidagi empirik 
tadqiqotlar uchun nazariy va amaliy poydevor yaratadi.

